
Si Hesus sa piitan
Aking bilanggong Hesus, nagising na ako at hindi Kita natagpuan.  Malakas na umitibok ang aking puso; nanginginig iyon dahil sa pag-ibig.  Sabihin Mo sa akin, nasaan Ka?  Aking Anghel, dalhin mo ako sa bahay ni Caifas.  Subalit nagpaligid-ligid ako, naghanap ako sa lahat ng dako, at hindi Kita makita.  Aking Mahal, madali, sa pamamagitan ng Iyong mga kamay galawin Mo ang mga tanikalang pinananatiling nakagapos ang aking puso sa Iyong Puso, at ilapit Mo ako sa Iyo, upang isuko ko at ipaubaya ko ang aking sarili sa Iyong mga bisig.  At Ikaw, Hesus, aking Mahal, nasugatan ng aking tinig at ninanais na samahan Kita, akitin Mo ako sa Iyo; at nakita kong ikinulong Ka sa piitan.  Nagpupuri ang aking puso sa kagalakan na matagpuan Ka, subalit nadama kong nasugatan iyon ng pighati na makita ang kalagayan na nilupig Ka nila.

Nakikita Ko na nakatali ang Iyong mga kamay na nasa likod Mo sa isang haligi, at ang Iyong mga paang nakagapos at napipigilan.  Nakikita kong pasa-pasa ang Iyong Kabanal-banalang Mukha, maga at nagdurugo dahil sa mga kasindak-sindak na sampal na tinanggap.  Ang Iyong pinakadalisay na mga mata’y nangitim, ang Iyong mga balintataw ay napapagal at nalulumbay dahil sa puyat; lubos na magulo ang Iyong buhok; ang Iyong Kabanal-banalang Katauhan ay lubos na binugbog, at hindi Mo man lamang matulungan at linisin ang Iyong Sarili, sapagkat Ika’y nakagapos.

At ako, O aking Hesus, sa isang hikbi ng pagluha, nakapit sa Iyong mga paa, ay sinasabi:  ‘Sa aba, gaano Ka nalupig, O Hesus!’

At si Hesus, nakatingin sa akin, ay sumagot:  “Halika, o Aking anak, at pansinin mo ang lahat ng nakikita mong ginagawa Ko, upang gawin iyon kasama Ko, para ipagpatuloy Ko ang Aking Buhay sa iyo.”

Sa aking labis na pagtataka, nakikita ko ngayon na sa halip na abalahin Mo ang Iyong Sarili sa Iyong mga paghihirap, may isang di-mailarawang pag-ibig na iniisip Mo ang pagluluwalhati sa Ama, upang bayaran Siya sa lahat ng aming utang; at tinatawag Mo ang lahat ng kaluluwa sa paligid Mo, upang akuin ang lahat ng kanilang kasamaan sa Iyong Sarili at ibigay sa kanila ang lahat ng kabutihan.  At yayamang magbubukang-liwayway na, naririnig ko ang Iyong pinakamatamis na tinig na nagsasabi:  “Banal na Ama, nagpapasalamat Ako sa Iyo dahil sa lahat ng pinagdusahan Ko at sa lahat ng nalalabi pang pagdurusahan Ko.  At tulad ng pagtawag sa araw ng bukang-liwayway na ito at ang araw ay ginagawang sumikat ang araw, gayon din sana ang bukang-liwayway ng Grasya ay sumikat nawa sa lahat ng puso; at tulad ng pagsikat ng araw, nawa, Ako ang Mabathalang Araw, ay sumikat sa lahat ng puso at maghari sa lahat.  Nakikita Mo ba ang mga kaluluwang ito, O Ama?  Ibig Kong managot ng lahat sa Iyo para sa kanila, para sa kanilang mga pag-iisip, mga salita, mga gawa at mga hakbang – kapalit ang Dugo at Kamatayan.”

Hesus ko, Pag-ibig na walang hangganan, isinasama ko sa Iyo ang aking sarili, at ako rin, pinasasalamatan Kita sa lahat ng pinahintulutan Mong pagdusahan ko, at sa lahat ng nalalabi pang pagdurusan ko.  At isinasamo ko sa Iyo na pasikatin Mo ang bukang-liwayway ng Grasya sa loob ng lahat ng puso, upang Ikaw, Mabathalang Araw, ay makasikat muli sa lahat ng puso at maghari sa mga iyon.

Subalit nakikita ko rin, aking kalugud-lugod na Hesus, na nagbabayad Ka para sa lahat ng mismong mga unang pag-iisip, mga pagmamahal at mga salita, na sa pagsikat ng araw, ay hindi inialay sa Iyo upang parangalan Ka; at tinatawag Mo sa Iyong Sarili na parang nasa pangangalaga, ang mga pag-iisip, mga pagmamahal at mga salita ng nilalang, upang pagbayaran para sa mga iyon at ibigay sa Ama ang kaluwalhatiang utang nila sa Kanya.

Hesus ko, Mabathalang Panginoon, yayamang may isang oras pa Tayo sa piitang ito na walang-sagabal at nag-iisa Tayo, hindi lamang ibig kong gawin ang ginagawa Mo, kundi ibig kong linisin Kita, ayusin ang Iyong buhok, at lubos na ilagom ang aking sarili sa Iyo,  Kaya, lumalapit ako sa Iyong Kabanal-banalang ulo, at sa pag-aayos ng Iyong buhok, ibig kong magbayad para sa maraming isip, balisa at puno ng putik, na hindi Ka iniisip.  Inilalagom ang aking sarili sa Iyong isip, ibig kong pag-isahing muli ang lahat ng pag-iisip ng nilalang sa Iyo at ilagom ang mga iyon sa Iyong mga pag-iisip, upang matagpuan ang sapat na pagbabayad-puri sa lahat ng mga masasamang pag-iisip, at sa mapakaraming sinugpong paliwanag at mga pampasigla.  Nais kong pag-isahin ang lahat ng pag-iisip sa Iyong pag-iisip, upang bigyan Ka ng tunay na pagbabayad-puri at ganap na kaluwalhatian.

Aking pinahirapang Hesus, hinahalikan ko ang Iyong mga mata, mapanglaw at puno ng luha.  Nakagapos ang Iyong mga kamay sa haligi, hindi Mo mapunasan ang mga iyon, ni alisin ang lura na sa pamamagitan nito’y dinungisan Ka nila.  At dahil ang kinatatayuan kung saan iginapos Ka nila ay napakasakit, hindi Mo maipikit ang Iyong pagal na mga mata upang mamahinga.  Aking Mahal, masaya kong iaalay sa Iyo ang aking mga bisig bilang higaan, upang mamahinga Ka.  Ibig kong punasan ang Iyong mga mata, hilingin sa Iyo ang kapatawaran, at magbayad para sa lahat ng pagkakataong wala kaming layunin na bigyan Ka ng kaluguran, at tingnan Ka upang makita kung ano ang ibig Mo sa amin, ano ang dapat naming gawin, at saan ibig Mo kaming pumunta.  Ibig kong ilagom ang aking mga mata sa Iyong mga mata, at sa mga mata rin ng mga nilalang upang magbayad sa pamamagitan ng Iyong sariling mga mata para sa lahat ng kasamaang ginawa namin sa aming paningin.

Aking mahabaging Hesus, hinahalikan ko ang Iyong Kabanal-banalang mga tainga, pagod dahil sa mga pangungutya ng buong gabi, at higit pa mula sa alingawngaw ng lahat ng kasalanan ng mga nilalang na umabot sa Iyong mga tainga.  Hinihiling ko sa Iyo ang Iyong patawad, at nagbabayad ako para sa lahat ng sandali na tinatawag Mo kami at kami’y naging bingi o nagbingi-bingihan sa Iyo; at Ikaw, aking pagal na Kabutihan, ay inuulit ang Iyong mga tawag – subalit walang bisa!  Ibig kong ilagom ang aking pandinig sa Iyong pandinig, at sa pandinig din ng mga nilalang, upang gumawa ng walang-tigil at lubos na pagbabayad-puri.

Umiibig na Hesus, sinasamba at hinahalikan ko ang Iyong Kabanal-banalang Mukha, lubos na pasa dahil sa mga sampal.  Hinihiling ko ang patawad at nagbabayad ako sa lahat ng sandali na tinatawag Mo kami upang mag-alay ng pagbabayad-puri, at kami, nakikiisa sa Iyong mga kaaway, ay binigyan Ka ng mga sampal at dura.  Hesus ko, ibig kong ilagom ang aking mukha sa Iyong Mukha, upang ibalik ang Iyong likas na kagandahan, ibinibigay sa Iyo ang lubos na pagbabayad-puri para sa lahat ng paghamak na ibinigay sa Iyong karapat-dapat sambahing Kamahalan.

Aking Kabutiha na pinapait ang loob, hinahalikan ko ang Iyong pinakamatamis na bibig, sinaktan ng mga sampal at natuyo dahil sa pag-ibig.  Ibig kong ilagom ang aking dila sa Iyong dila, at ang dila ng mga nilalang din, upang magbayad sa pamamagitan ng Iyong sariling dila para sa lahat ng kasalanan at masasamang mga pananalita.  At ibig ko, aking uhaw na Hesus, na pag-isahin ang mga tinig sa Iyong tinig, upang sa gayon, kapag malapit nang magkasala kami sa Iyo, habang ang Iyong tinig ay dumadaloy sa mga tinig ng lahat ng nilalang, masugpo niyon ang mga tinig ng kasalanan at gawinng mga tinig ng papuri at pag-ibig ang mga iyon.

Nakagapos na Hesus, hinahalikan ko ang Iyong leeg, sinisiil ng malalaking kadena at ng mga lubid, na mula sa Iyong dibdib hanggang sa likod ng Iyong mga balikat at nagdaraan sa Iyong mga bisig, ay pinananatili Kang napakahigpit na nakagapos sa haligi.  Maga na ang Iyong mga kamay at nangingitim dahil sa higpit ng mga buhol, at tumilamsik ng dugo ang mga iyon mula sa ilang mga bahagi.  O pakiusap, pahintulutan Mong palayain Kita, aking nakagapos na Hesus; at kung ibig Mong maigapos Ka, hayaan Mong igapos Kita ng mga tanikala ng pag-ibig, na sa halip na gawin Kang magdusa, sa pagiging matamis, ay pagiginhawahin Ka.  At sa pagpapalaya ko sa Iyo, ibig kong ilagom ang aking sarili sa Iyong leeg, sa Iyong dibdib, sa Iyong mga balikat, sa Iyong mga paa, upang magbayad kasama Ka para sa lahat ng kahalingan, at samakatwid, ibigay sa lahat ang kadena ng Iyong Pag-ibig; upang bayaran kasama Mo ang lahat ng katamlayan, at para punuin ang mga dibdib ng mga nilalang ng Iyong apoy, dahil nakikita kong marami Ka niyon na hindi Mo mapigilan iyon, at makapagbayad kasama Mo para sa lahat ng bawal na mga kasiyahan at para sa pag-ibig ng mga kaginhawahan, upang ibigay sa bawat isa ang espiritu ng pagpapakasakit at pag-ibig sa pagdurusa.

At ibig kong ilagom ang aking sarili sa Iyong mga kamay upang magbayad para sa lahat ng masasamang gawa, para sa kabutihang ginawa nang masama at may dahas, at ibigay sa lahat ang bango ng Iyong mga gawa.  Ibig kong ilagom ang aking sarili sa Iyong mga paa, upang pigilin ang mga hakbang ng mga nilalang, at sa gayon, bayaran ang mga iyon at ibigay ang Iyong mga hakbang sa lahat, para makalakad sila sa isang napakabanal na paraan. 

Sa huli, aking kalugud-lugod na Buhay, habang inilalagom ko ang aking sarili sa Iyong Puso, hayaan Mong paligiran ko ang lahat ng pagmamahal, mga tibok ng puso at pagnanasa, upang wala nang magkasala sa Iyo.

Subalit naririnig ko ang langitngit ng susi:  dumarating na ang Iyong mga kaaway upang dalhin Ka sa labas ng piitan.  At ako’y nanginig, Hesus; nadarama kong nanlalamig ang aking dugo.  Mapapasakamay Ka na naman ng Iyong mga kaaway.  Ano ang mangyayari sa Iyo?  Parang naririnig ko rin ang langitngit ng mga susi ng mga tabernakulo.  Ilang lumalapastangang mga kamay ang pumupunta para buksan ang mga iyon, at marahil upang pababain Ka sa mga lapastangang puso?  Sa ilang di karapat-dapat na mga kamay napipilitan Kang matagpuan Mo ang Iyong Sarili!  Aking bihag na si Hesus, ibig kong mapasalahat ng Iyong piitan ng pag-ibig, upang maging manonood kapag ang Iyong mga lingkod ay ibinigay Ka, at samahan Ka at bayaran ang mga pagkakasalang matatanggap Mo.

Nakikita kong malapit na ang Iyong mga kaaway, habang binabati Mo ang sumisikat na araw sa Iyong huling araw.  Habang kinakalagan Ka nila, sa pagkakita na Ika’y lubos na kadakilaan at tinitingnan Mo sila na may labis na pag-ibig, sa pagganti, marahas na ibinuhos nila sa Iyong Mukha ang mga sampal na sa gayon, Iyon ay naging pulang pula dahil sa Iyong Pinakamamahaling Dugo.

Hesus, aking Mahal, bago ko lisanin ang piitan, sa aking kalungkutan ay hinihiling ko sa Iyo na basbasan Mo ako, upang tanggapin ang lakas na sundan Ka sa natitirang malaking paghihirap Mo.

Mga pagninilay at mga pagsasanay

Sa piitan, nakagapos sa isang haligi at hindi makakilos, si Hesus ay dinungisan ng lura at putik.  Hinahanap Niya ang ating kaluluwa upang samahan Siya.  At tayo – maligaya ba tayo na mag-isang makasama si Hesus, o hinahanap natin ang kasamahan ng mga nilalang?  Si Hesus lamang ba ang ating tanging hininga at tanging tibok ng ating puso?

Upang gawin tayong katulad Niya, binabalutan ni Hesus ang ating kaluluwa ng kawalang-sigla, ng mga pananamlay, ng mga pagdurusa, at ng iba pang uri ng pagpapakasakit.  Maligaya ba tayong maigapos ni Hesus sa piitang iyon kung saan tayo inilalagay ng Pag-ibig Niya – iyan ay, karimlan, mga pananamlay at mga katulad?

Si Hesus ay nasa piitan.  Nadarama ba natin ang katatagan at ang kaagapan na ikulong ang ating sarili kay Hesus dahil sa pag-ibig sa Kanya?  Ang nahihirapang si Hesus ay nananabik sa ating kaluluwa upang makiisa at magdanas sa mahirap na kalagayan kung saan natagpuan Niya ang Kanyang Sarili.  Kay Hesus lamang ba tayo nananabik na dumating at manatiling kasama Niya, upang palayain tayo sa mga tanikala ng bawat kapusukan, at igapos tayo ng mas matibay ng mga tanikala ng Kanyang Puso?  Inilalagay ba natin ang ating mga paghihirap bilang mga abay sa paligid ni Hesus na nagdurusa upang alisin sa Kanya ang mga lura at putik na ipinadadala sa Kanya ng mga makasalanan?  Nanalagin si Hesus sa piitan.  Ang ating panalangin ba ay patuloy kay Hesus?

Aking nakagapos na Hesus, ginawa Mong bihag ang Iyong Sarili dahil sa pag-ibig sa akin, at isinasamo ko sa Iyo na bihagin Mo ang aking pag-iisip, ang aking dila, ang aking puso at ang buo kong sarili sa loob Mo, upang mawalan ako ng kalayaan, at magkaroon Ka ng ganap na kapangyarihan sa akin.

